[bookmark: _GoBack]“ОНЫТМА СИН, ЗУР СЫНАУЛАР АША КИЛГӘН БУ ҖИҢҮ!”
(башлангыч сыйныф укучылары өчен тәрбия сәгате)
 СИБАГАТОВА Эльмира Гаяз кызы
Әтнә муниципаль районы «Күшәр төп гомуми белем мәктәбе” муниципаль бюджет гомуми белем учреждениесенең югары категорияле башлангыч сыйныфлар укытучысы
Максат: Сугыш чоры балаларының җиңүгә булган ышанычын, батырлыгын, рухи ныклыгын күрсәтү.
Бурычлар:
- авылдашларның Бөек Ватан сугышы елларында күрсәткән батырлыклары, тырыш хезмәте турындагы материалларны туплау;
- сугыш афәтенең һәр кеше, һәр гаилә өчен фаҗига булуын төшендерү;
- балаларны чорыбызга лаеклы актив, тынычлык сөюче гражданнар итеп тәрбияләү.
Җиһазлау. “Барысы да фронт өчен!” шигаре, ”Кирәкми безгә сугыш!” дигән сүзләр язылган плакатлар, ноутбук, Левитан тавышы, проектор, презентация,  “Сугышның беренче көннәре” дигән фильмнан фрагмент, “Хәтер китабы”, сугыш һәм тыл ветераннары турында җыелган материаллар, Бөек Ватан сугышы чорын чагылдырган әдәби әсәрләр күргәзмәсе, сугыш каһарманнарының һәм тыл хезмәтчәннәренең фотолары.
Барышы. 
I.Кереш өлеш.
Укытучы. Таң атып килә. Илебез халкы тыныч йокыда. Сабыйлар, әниләренә сыенып, тәмле төшләр күреп, изрәп йоклый. Кояш бар җиһанда яңа көн тууын белдереп, алтын нурларын сибәргә җыена. Кинәт ямьсез үкергән фашист самолётлары, үлем уты чәчеп торган танклар пәйда була. Алар авыл-шәһәрләребезне утка тота башлый. 
· Сүз кайсы көн турында бара? (Бу - 1941 елның 22 нче июнь таңы иде. Бу – моңарчы тарихта күрелмәгән, коточкыч мәхшәр – 1418 көнгә сузылачак Бөек Ватан сугышының башлануы иде.)
Сугыш башлануын хәбәр иткән Левитан тавышы яңгырый,  “Сугышның беренче көннәре” дигән фильмнан фрагмент күрсәтелә.
-Нәрсә соң ул сугыш? “Акыл штурмы” үткәрү. (Шомлы сүз, фаҗига, куркыныч вакыйга, кан кою, коточкыч мәхшәр, авыр вакыт, гомер өзелү, ятимлек, күз яшьләре, борчу, сагыш, афәт һ.б.)
- Димәк, бүген тәрбия сәгатендә сүз нәрсә турында барачак?
-  Сугыш турында.
- Дөрес. Без бүген сугыш вакыты турында сөйләшербез, батыр авылдашларыбыз белән танышырбыз.
II.Уку мәсьәләсен кую
1 укучы. 
Эшчән халкы, бөек кешеләре,
Күшәр авылын данлы иткәннәр.
Ватан азатлыган саклап, илне яклап, 
Авылдашлар яуга киткәннәр.
Бөек Ватан сугышына, безнең авылдан гына  200 дән артык кеше киткән. Шуларның 146 сы яу кырында мәңгелеккә ятып кала. Кулымда – “Хәтер китабы”. Анда сугыш кырында һәлак булган, хәбәрсез югалган, яралардан үлгән якташларыбыз турында мәгълүматлар тупланган. Ә менә мин хәзер сезне “Хәтер китабы”на кертелми калган, яу кырында безнең азатлыгыбыз өчен башын салган авылдашыбыз Самат Габдрахман улы Әмиров белән таныштырырга телим. Аның батырлыгы турында ул сугышкан һәм һәлак булган   Ленинград өлкәсендә яхшы беләләр.
Самат 1918 елда Күшәр авылында туа. Яшьтән үк бик кызыксынучан, акыллы бала була. Авыл мәктәбендә алган белемгә генә риза булмыйча, ул 7 чакрым ераклыктагы Кышкар авылына йөреп укып, тулы булмаган урта белем ала. Энергиясе ташып торган егетне бик тиз күреп алалар һәм аны 1937 елда комсомолның Әтнә райкомы секретаре итеп сайлыйлар. Районда бер эш тә аннан башка узмый.
1939 нчы елда илебезгә куркыныч яный башлагач, Самат Әмиров үзен илебезне саклаучылар сафында булырга тиеш дип саный һәм шул елның октябрь аенда үз теләге белән Кызыл Армия сафларына җибәрүне сорап, Әтнә райвоенкоматына гариза яза. Аның үтенече канәгатьләндерелә һәм ул Төркмәнстанга чик буе гаскәрләренә җибәрелә. 
Ике ел хезмәт итеп, өйгә кайту турында хыяллана башлаганда Бөек Ватан сугышы башлана. Саматны үз теләге буенча офицер итеп хәзерләү өчен Ленинградтагы НКВД гаскәрләренең К.Е. Ворошилов исемендәге Яңа Петергоф чик саклау хәрби – политик училищесына укырга җибәрәләр. Курсантлар 12 шәр сәгать укыйлар, уку бик авыр була. 
Дошман зур тизлек белән Ленинградка якынлаша. Самат Әмировларны шәһәрне сакларга җибәрәләр. Беренче сугышта ук дошманның 26 танкын юк итәләр. Шунын икесен Самат абый яндыручы катнашма тутырылган шешә белән яндыра. Сугыш бик көчле була. Шуларның берсендә, 7 сентябрь көнне, Ленинград өлкәсенең Гостилище авылы янында авылдашыбыз Самат Әмиров һәлак була. Батырлыгы өчен ул Кызыл Йолдыз ордены белән бүләкләнә.
1941 елда  “За большевистские  кадры” фронт газетасында капитан Габовның ике мәкаләсе басыла. Икесендә дә Самат Әмировның батырлыгы турында сөйләнелә. Бергә сугышкан иптәшләре Н.В. Калуцкий 1972 елда “Заветные зори”,  ә 1977 елда В. Делисова “Все мои братья” дигән китаплар  язалар. Бу авторларның икесе дә Самат Әмировның сугышчан юлы һәм кылган батырлыклары турында бик тулы язганнар, фоторәсемен дә биргәннәр. 1969 нчы елда Самат абый сугышкан җирдә һәйкәл ачыла, анда аның фамилиясе дә бар. Монда бу батырларны онытмыйлар, һәлак булганнарның якты истәлеген кадерләп саклыйлар. Без дә аларны онытырга тиеш түгел.
2 укучы. Сугышта катнашкан авылдашларыбыз арасында  төрле дәүләт бүләкләрен алучылар бар. Менә алар: Сираҗиев Габдрахман – Кызыл Йолдыз, Ватан сугышы, Александр Невский орденнары кавалеры; Фәттиев Фәйзи - Кызыл Йолдыз, Хезмәт Кызыл Байрагы орденнары кавалеры; Искәндәров Сөләйман – Кызыл Йолдыз ордены кавалеры; Галиәхмәтов Габделһади – Кызыл Йолдыз ордены кавалеры; Ситдиков Зиннур – Кызыл Йолдыз, 3 дәрәҗә Дан орденнары кавалеры; Галиуллин Нурислам - III дәрәҗә Дан ордены кавалеры; Камалов Сабирҗан – III дәрәҗә Дан ордены кавалеры; Хайруллин Габделхак – III дәрәҗә Дан ордены кавалеры; Хәкимов Бакый – III дәрәҗә Дан ордены кавалеры.
3 укучы. Кулына корал алып, илебез азатлыгы өчен көрәшүчеләр сафына хатын-кызларыбыз да баса. Ә мин сезне Күшәр авылыннан яу кырында булган бердәнбер хатын-кыз  Рәхимҗанова Галия Ваһап кызы белән таныштырасым килә. Ул 1920 елның 5 июнендә Күшәр авылында туа. Мәктәпне «5»ле билгеләренә генә тәмамлагач, Югары Көек мәктәбендә укытучы булып эшли. Сугышка да шуннан алына. Авылдашыбыз Камилә апа: “Алар сугышка киткәндә без кечкенә балалар гына идек, ләкин аларны елый-елый озата барганыбызны хәтерлим”, – дип искә алды. Бу 1942 елның июне була. Галия апа 85 нче номерлы зенит-артиллерия дивизионы составына алына. Әлеге дивизия сугышчан юлын Саратов шәһәреннән башлап җибәрә. 1942 елның июленнән алып 1943 елның җәенә кадәр әлеге дивизия Саратов шәһәрен фашистлар авиациясеннән саклый. Аннан Котовск, Воронеж шәһәрләре. Ә 1944 елда аларны Румыниягә җибәрәләр. Монда алар 1945 елның августына кадәр булалар. 
Галия апа сугыш турында сөйләргә бик яратмаган. «Ул афәтне күрергә язмасын, балалар, ул кино түгел,” - дип әйтә торган булган.
Сугыштан сонгы авыр елларда ул Әтнәдә райкомда хезмәт куйган, Мәскәүдә партия мәктәбендә укыган. Аннан Галия апа Казанда “Победа” кинотеатрында -  администратор, Мәгариф йорты китапханәсе җитәкчесе булып эшләгән, намуслы хезмәте өчен бик күп Мактау грамоталары белән бүләкләнгән. Бөек Җиңүнең 49 еллыгына Галия апа туган авылы Күшәргә очрашуга кайта. Кызганычка каршы, шуннан соң озак та үтми, бәхетсезлек очрагына эләгеп, 74 яшендә вафат була, Күшәр зиратына җирләнә.
4 укучы. Бу авыр елларда авыл язмышы ил язмышына кушылды. Ирләре, уллары, туганнары яу кырында батырлык күрсәткәндә, тылдагы хатын-кызларыбыз үзләрен аямыйча эшләде. Авылдагы бөтен эш балалар, хатын-кызлар, картлар өстендә. Ә фронт көн саен икмәк, ит-май сорый. Ул вакыттагы шигаре дә шундый иде: “Барысы да фронт өчен!” (плакатта)
Мин сезгә күршебездә яшәгән, хәзер инде мәрхүм булган, Шәрифҗанова Зәкия апа турында сөйлисем килә. Ул 1917 елда Күшәр авылында туа. Әтиләре 1932 елда 46 яшендә үлеп китә, әнисе сыерлар сава. Яшүсмер Зәкия  әнисенә булышырга йөри. Әнисе Хәдичә апаның бер күзе күрми башлагач, 15 яшьлек Зәкия үзе сыерлар саварга тотына. Әле саву гынамы? Аларны ашатырга, эчертергә, асларын җыештырырга кирәк. Ул вакытта фермада азыкны үзең күтәреп кертәсең, башагын болгатасың, ә тиресен тышка үзең түгәсең, сыерларны куып су эчерергә чишмәгә алып төшәсең. Бик авыр була эшләве. Ләкин иң авыры Бөек Ватан сугышы елларында була. Тырыша Зәкия. Сыерларга саламны басудан үзләре ташыйлар, әле фермада гына түгел, кырда, басуда эшләргә дә вакыт табалар. Гомер буе терлекчелектә эшли ул, бик күп Мактау кәгазьләре белән бүләкләнә.
5 укучы. Ә мин сезне әтиемнең әбисе белән таныштырырга телим. Аның исеме Халикова Гөлчирә Зәкәрия кызы. Ул 1923 нчы елда Күшәр авылында туа. Сугыш башлангач,  18 яшьлек кыз, башка яшьтәшләре белән бергә үгез җигеп басуда тырма тырмалаган, көлтә бәйләгән, урман кискән. 
1943 нче елны карт әбиемне военкоматта комиссия торгызып, Мәскәү өлкәсенең  Сталиногорский шәһәренә җибәрәләр. Сугыш булып узганнан соң калган җимерекләрне, хәрби заводны төзекләндерүдә катнаша ул, 1946 нчы елга кадәр шунда була. Бары тик завод үз көченә эшли башлагач кына кайтарып җибәрәләр. Эшләгәндә алар баракларда торалар. Бик авыр хезмәт булган ул. Көне буе эшләгән өчен 700 грамм икмәк белән кычыткан шулпасы бирә торган булганнар. Авырлыкларга түзә алмыйча качып китүчеләр дә булган. “Аларны тотып төрмәгә ябалар иде, “-дип сөйләгән карт әбием әтиемә.
Төркемнәрдә тикшерү өчен сораулар:
-Чыгышларда санап кителгән вакыйгалар  авылдашларыбызның кайсы ягын ачуга юнәлтелгән?
- Аларның батырлыгын, кыюлыгын, тәвәккәллеген күрсәтүгә.
III.Уку мәсьәләсен чишү.
Төркемнәрдә тикшерегез:
· Нәрсә ул батырлык? (Курыкмау; кыюлык; тәвәккәллек; кыенлыклардан курыкмау;  көрәшү; теге яки бу карарны кыю кабул итү)
· Кыю кеше нинди була? (Курку хисенә бирелми торган; батыр; тәвәккәл;  кыенлыклардан курыкмый торган; яңага омтылучан; тарсынмый, уңайсызланмый, оялмый кешеләргә ярдәмгә килүче)
· Тәвәккәл булуны ничек аңлыйсыз? (Берәр эшкә кыю керешүче, аны икеләнүсез үтәүче; теге яки бу карарны кыю кабул итүче; үз-үзеңә ышанучанлык; тиз генә эшкә керешү) 
2 нче бирем.
Батырлык, кыюлык һәм тәвәккәллек белән бәйләнешле нинди мәкальләр, әйтемнәр бар икән? Әйдәгез, “Мәкальләрне дөрес итеп төзе” уены уйнап алабыз.(Матурлык, батырлыкта. Кеше, дә булмый, бар, батыр. Тәвәккәллек, ярты, батырның, һөнәре. Тәвәккәллек, юлдашы, егетнең, ир. Бәхет, ярты, кыюлык.)
3 нче бирем. 
Үзеңдә батырлык, кыюлык, тәвәккәллек сыйфатлары тәрбияләү өчен нәрсәләр эшләргә кирәк? План төзегез.
Көтелгән план үрнәге:
1. Батырлык, кыюлык үрнәкләре күрсәткән кешеләрнең тормыш юлын өйрәнергә.
2. Аларның уңай сыйфатларын үзеңдә булдырырга омтылырга.
3. Физик күнегүләр ясарга, спорт белән шөгыльләнергә.
4. Туган илебездә, туган җиребездә, Ватаныбызда яшәүче халыклар белән дус-тату яшәргә, тарихыбызны өйрәнергә.
Китаплар күргәзмәсен карау, укучыларга дәрестән тыш уку өчен әсәрләр тәкъдим итү.(Исемлек бирелә: С. Хәким  “Ленинград, сугыш, блокада”, “Йолдыз”; С. Шакир “Бабамның медальләре”, “Яраннар чәчәк аткан”;  М. Җәлил “Сугыштан соң”, “Кызыл ромашка”, “Тик булса иде ирек”;  Ф. Кәрим “Кыңгыраулы яшел гармун”, “Сөйләр сүзләр бик күп алар”; Г. Кутуй “Сагыну”; Ф. Яруллин “Өзелгән өмет”; Ә. Исхак “Кирәкми безгә сугыш”;  Р. Миңнуллин “Саклап калыйк җирне”.)
IV.Рефлексия.
- Бүгенге тәрбия сәгатендә нәрсә турында сөйләштек?
- Дөрес. Без бүген  авылыбызның сугыш чорында ничек яшәве,  сугыш чоры балалары, сугышка киткән авылдашларыбыз  турында сөйләштек.
- Нинди нәтиҗә ясыйбыз?
- Туган җирләре өчен башын салган батырларыбызны, Җиңү алып кайткан авылдашларыбызны, Җиңү көнен якынайту өчен көнне-төнгә  ялгап эшләгән тыл хезмәтчәннәрен онытырга безнең хакыбыз юк. Алар безнең арада, без аларга бик рәхмәтле. Әле дә безнең тынычлыгыбызны саклап сугышта булган абыйларыбыз бар. Сугышларның туктавын, аларның исән-имин туган якларына әйләнеп кайтуларын теләп калабыз. Сугышлар булмасын, тынычлык булсын! 
Плакатны бергә уку: “Кирәкми безгә сугыш!”.
“Яшәсен тынычлык” җырын күмәк башкару.
V.Өйгә эш бирү.
Нәселегездәге батыр, кыю, тәвәккәл туганнарыгызны гаиләдә искә төшерегез. Алар сугыш чорында ничек яшәгәннәр? Алар кайсы яклары белән үрнәк булып торалар? Иптәшләрегезне дә таныштырырга әзерләнегез.







